
Forord

FJELLSKJERINGA og romanserien
«Dansen gjenom skuggeheimen»

Fjellskjeringa – med undertittelen «Basola Storbas og laget hans» – kom ut som bok første gongen i mars 1924. Det var dette året Kristofer Uppdal (1878-1961) fullførte romansyklusen «Dansen gjenom skuggeheimen»; berre eit halvtår etter, i november 1924, kom det tiande og siste bandet i serien, Herdsla. Også når det gjeld episk rekkjefølgje i serien, har Uppdal (i forordet til Herdsla) plassert Fjellskjeringa som bok nr. 9.

Men dei tidlegaste versjonane av det stoffet som skulle bli til romanen Fjellskjeringa, går langt tilbake i Kristofer Uppdals forfattarskap. Alt så tidleg som i 1910 – altså før første boka av «Dansen»-serien hadde kome ut – stod det eit stykke i avisa Sosialdemokraten (27.10.1910), med tittelen «Storbasen og lage hans». Det er eit fragment av det som seinare skulle bli eit kapittel i romanen. Halvtanna år seinare (13.1.1912) har bladet Huepsen ei skisse på riksmål, «Jensa-Jens og gutten med ungen». Det er eit tidleg utkast til kapittel XV («Jensa-Jens») i den ferdige romanen, og fortel om episoden da arbeidslaget skulle gi 10 kroner kvar til den nye arbeidskameraten fordi han hadde ein lausunge.

Eit år etter dette igjen byrja det gå ein føljetong av Kristofer Uppdal – «Basola Storbas og lage hans. Forteljing fraa eit jarnbaneanlegg» – i to aviser nesten samtidig, arbeidaravisene Demokraten, Hamar (18.1.–29.3.1913), og Ny Tid, Trondheim (17.2.–5.6.1913).

I nummeret før føljetongen byrjar, har Demokraten ein redaksjonell presentasjon av forteljinga og forfattaren. Der heiter det mellom anna:


«’Demokraten’ har kjøpt retten til at offentliggjøre en ny længere original fortælling av den populære forfatter Kristofer Uppdal.

Fortællingen, som er fra et jernbaneanlæg, heter ’Basola Storbas og lage hans’, og vil bli påbegynt som kjælderfortælling i næste nummer.

Det er et stort tak av bladet at kjøpe saa kostbart underholdningsstof, men redaktion og bladstyre mener utgiften vil komme mangedobbelt ind igjen i form av flere abonnenter, ti arbeiderne sætter sikkert pris paa, at fortællinger fra arbeiderforfatterne blir offentliggjort i arbeidernes egen dagspresse.

Om Kristofer Uppdals forfatterskap behøver vi ikke at si mange ord. Han har for længe siden vundet popularitet og en stor læsekrets blandt arbeiderne ved de bøker og fortællinger som er kommet fra hans haand. Ikke minst ved sin bok Dansen gjennem skuggeheimen, som fik en meget rosende omtale av alle anmeldere.

Kristofer Uppdal har ogsaa alle betingelser for at skildre arbeiderne og vinde deres tillid, idet han foruten at ha en god skoleutdannelse har den fordel, at han selv har arbeidet baade som handelsbetjent og som vei-, jernbane-, grube-og fabrikarbeider. Han har ogsaa været formand for en av de største arbeidsmandsforeninger i landet.»



Men i begge avisene vart føljetongen avbroten, brått og utan nærmare grunngiving - i Demokraten etter det 29. nummeret, i Ny Tid etter det 27. nummeret. Langt mindre enn halvparten av det som kom til å bli den fullstendige boka i 1924, var da prenta. K.O. Thornæs, som var redaksjonssekretær i Ny Tid i 1913 (Martin Tranmæl var redaktør), har seinare (i brev 3.3.1944) opplyst at det var omsynet til lesarane som gjorde at føljetongen måtte slutte. Lesarane hadde klaga over at handlinga var for stilleståande.

Same året (1913) leverte Uppdal manuskriptet til forlaget sitt (Aschehoug), men boka kom ikkje ut. (Nokre litteraturhistorier og leksika har ei feil opplysning om at «Basola Storbas og lage hans» kom ut som bok i 1913.)

Først da den store omforminga og utvidinga av romanserien nærma seg slutten i 1923-24, tok Uppdal atter fatt på stoffet omkring Basola Storbas og livet og arbeidet til laget hans i fjellskjeringa. Utover hausten 1923 må han ha gjort ferdig omarbeidinga av romanen, for da tok det til å koma delar av boka i den endelege forma i Arbeiderbladet (6.10., 6.11., 21.12.1923 og 2.1.1924) og i bladet Norig (13.12., 14.12., 15.12.1923). Først på nyåret 1924 må han ha levert det omarbeidde og ferdige manuskriptet til Aschehoug forlag.

I forordet til Herdsla, siste bandet i romanserien, gjer Uppdal greie for den episke rekkjefølgje i syklusen, og hevdar at «kvart bind held fram ein bestemt idé, som kan stå som undertittel for kvart verk». Fjellskjeringa får karakteristikken «Mennesket (det primitive kjensleliv)».

Av alle dei ti bøkene i serien er Fjellskjeringa den som står mest for seg sjølv. Det er i grunnen ikkje noka viss line i handlingsgangen eller personutviklinga i dei tidlegare bøkene i syklusen som blir ført vidare i denne delen av romanverket, og det er ikkje vanskeleg å lesa Fjellskjeringa utan å kjenne innhaldet i resten av serien. I tid strekkjer handlinga seg over nokre haustmånader. Staden er eit jernbaneanlegg inne i «Ei lita fjordbukt. Langs etter bukta ei sletteremse med bondegardar og dyrka gjorde, millom grøne skogholt [. . .] Ein jarnveg under byggjing, gjenom skjeringar langs bergsida» – slik ritar opningslinene opp scenen for handlinga. Kvar jernbaneanlegget og fjellskjeringa eventuelt ligg reint reelt og geografisk, er ikkje heilt visst. Men vi veit at Uppdal sjølv arbeidde på Hell-Sunnan-banen i Trøndelag 1904-06. Odd Solumsmoen (Kristofer Uppdal – domkyrkjebyggeren, Oslo 1959, s. 132) tenkjer seg at her kan den staden som heiter Våttabakkskjeringa ha stått modell for scenen i romanen, og at den «stiftsstaden» som er omtala i boka, må vera Trondheim.

Romanen Fjellskjeringa er no likevel ikkje utan tilknytingspunkt til dei andre banda i romanserien. Rett som det er, merkar vi ómen av hendingar og personar som er omtala andre stader i romansyklusen, der hovudstraumen i handlingsgangen går. Av dette kan ein finne ut at handlinga i Fjellskjeringa må gå føre seg etter det som er fortalt i dei 6 første bøkene i serien, men venteleg samtidig med I skiftet (nr. 7) og Røysingfolket (nr. 8). Det gjetordet som går i Fjellskjeringa om Sjugur Ramberns innsats i arbeidarpolitikken, refererer seg til hendingar i Røysingfolket.

Fleire av personane i Fjellskjeringa har vore i kontakt med menneske og hendingar som det er fortalt om i andre bøker i syklusen. Men det er berre ein i laget til Basola Storbas som har vore hovudperson i ei tidlegare bok: Øl-Kalle, eller Kal Ølstad, som det opphavlege namnet hans er i Vandringa. I arbeidsgjengen i Fjellskjeringa står Øl-Kalle fram som ein veteran, full-lært som slusk og med ein viss nedlatande medynk med mange av arbeidskameratane, men òg med ein usvikeleg sosial lojalitet.

Den sentrale personen i romanen er basen for laget i fjellskjeringa – Basola Storbas. Men han som ber dette flotte namnet, er eigentleg lite imponerande, både som arbeidsleiar og som ektemann. Denne arme, aldrande slitaren må gå i stendig otte for å koma til kort som bas for arbeidsgjengen og som mann for den unge og vitale Andranna. Og jamvel om det ikkje er nokon dominerande hovudperson i romanen, blir skildringa av desse problema til Basola Storbas noko av det som held den episke strukturen saman. Hos arbeidskameratane hans merkar vi den same slitinga mellom ønsket om å koma seg oppover og ei gnagande redsle for ikkje å makte oppgåvene og fylle plassen sin.

På denne måten handlar romanen i høg grad om «det primitive kjensleliv», slik Uppdal har peika på. Fleire av skildringane i Fjellskjeringa er miskunnlaus næking av primitive drag i hugen til desse enkle arbeidarane. Men det er likevel ikkje einskildmenneska som står i sentrum, men samspelet og brytningane mellom dei i det kollektivet som arbeidslaget er.

Med dei nære og levande skildringane av sjølve arbeidet og kvardagen står denne boka i ei særstilling i «Dansen»-serien. Grått slit skiftar med grotesk humor og rørande patos, i ei kollektiv skildring der dei menneskelege grunnkjenslene ofte stikk nakne opp i dagen.

Gjennom dette får også Fjellskjeringa ein viktig plass i storromanen om framvoksteren av arbeidarrørsla. Her møter vi nemleg det grunnlaget som arbeidarrørsla har vakse fram av. Det er også utgangspunkt og bakgrunn for dei store politiske leiarane som andre delar av romanserien handlar om – Sjugur Rambern, Ølløv Skjølløgrinn, Tørber Landsem. Tevlinga og striden innan arbeidslaget i fjellskjeringa dukkar opp att i nye former i den politiske organisasjonen – men også den veksande solidariteten og den gryande framtidsdraumen.

*

Denne utgåva av Fjellskjeringa byggjer på utgåva frå 1924. Berre nokre opplagde skrivefeil og inkonsekvensar (bl.a. når det gjeld orddeling og bindestrek) er retta. Ortografisk er aa endra til å.

Leif Mæhle


I

Fjellskjeringa

Ei lita fjordbukt. Langs etter bukta ei sletteremse med bondegardar og dyrka gjorde, millom grøne skogholt. Ovanfor eit skogklædd berg. Ein jarnveg under byggjing, gjenom skjeringar langs bergsida.

Steinfyllinga har ein høg tipp over eit søkk, millom to skjeringar. Ei steintralle blir skove ut. Steinen rasar dundrande ned fyllinga. Dei største på kant vidar over den smale sletta, over vegen og ned i den kvite våte sjøstranda.

To arbeidarar går på kvar si skinne, lutande, etter den tome tralla. Smurningsturre lager riksar, og skinnegangen skrik under tralla; han ledar seg i sideslengane og i svakka.

Ei svartbrun stor fjellskjering. Over botnen renn vatnet gulbrunt. Uppe på dei høge kantar ei og onnor regnvåt bjørk som sender frå seg eit drys av regn. Mot fjellveggen kvelvde sundbrotne trallur og vaggar, og haugar av borstål og verkty.

Her arbeider Basola Storbas og laget hans. Storbaslaget.

Basola Storbas breidvaksen og kulryggja stangar med spettet i rotesleppune. Og bryt no og då ut ei steinflis. Han kjenner seg for og leiter etter fast fjell. Til eit nytt ansett.

Han glirer ublid mot karane. Dei arbeider på pallane uppetter fjellsida, regnvåte og med svart borsump i andletet og på klæda.

Gamal-Ola slår ein standar, er tjukk og rund. Bukkeskjegget står i ein krøk fram, gråsprengt og tynnt. Per Flink liten og vissen som ein tussul sit og snur boren hans. Gamal-Ola ralar um Sjugur Rambern, ein reinhårig kompis. Den tid han var rallar i lag med dei. Aldri har Gamal-Ola ått ein sovoren kompis.

– Du kjenner vel han, du Flink? spør han. Rambern som fekk ho Innbranna Røysing, storbondedottera? Rambern torde blåse til basen, han Spelol var bas den gongen.

– Ei artig tid! kyter Gamal-Ola. Var anna til folk då ja. Er berre såldomen no.

Han gleinar ublid mot Basola Storbas.

Du skulde havt Rambern til å klå deg, du! ynskjer han.

Då hugsar han den unge kona hans Basola Storbas. At Basola kunde få ei so ung og vakker kone! Gamal-Ola si er noko upp i åra. Men småborn har han med henne. Dei vart seint gifte, han Gamal-Ola og ho Mali.

Basola Storbas er svartsjuk på Andranna, kona si. Ikkje greidt å ha ei ung kone. Når ein sjølv er gamal då. Gamal-Ola er glad, ho Mali er so langt upp i åra.

– Søkk boren, Per Flink? frågar han.

– Ikkje det bøss, Ola!

Per Flink sit ihopkrøkt, gamal og armodsleg. Dei magre hender blåheld borstubben. Han tygg på skråa. Og tygginga ledar dei magre kjakar upp til hårrota. Det fåkvite andlet er skrukke og merkt av liding.

Gamal-Ola står og skrevar ut, hjulbeint, pæser og slår.

– Søkk det, Per Flink?

– Ikkje ein mun!

– Hol skal det bli! Betterde!

Gamal-Ola slår hardar og hardar, og tralar:

– Eg vil syngje um ein helt.

– Vi kan vel bruke vatn i holet no? spør han forviten. For då søkk det fortar.

Han held fram med tralinga:

– Um den tapre Tordenskjold.

– Har ikkje noko hol.

Røysta hans Per Flink er rusta og fatig.

– Hol skal det bli! Betterde! – Eg vil syngje um ein helt.

Gamal-Ola stankar og slår, lyfter feiselen høgt over oksenakken.

– Her er guten som kan slå på boren! kyter han.

Han gyner kry kring seg. Dei legg vel merke til han? – Tordenskjold i sjøen sprang.

Øl-Kalle og Stinus driv med ein storliggjar nedanfor. Stinus snur boren. Med eitt kjem boren inn i ei sleppe og sit fast. Øl-Kalle slår og læst ikkje var det. Boren sig tommen for slaget, inn gjenom sleppa og fastnar endå meir.

– Stopp!

Stinus lyfter det sinna langleitte andlet,og vender kvitaugo mot Øl-Kalle.

– Ser du ikkje holet kranglar? refsar han.

– Slår, til du segjer frå, eg.

Øl-Kalle styd seg mot feiselskaftet, breid og sterk, rundleitt og verbrend. Han smiler godlyndt mot den sinte Stinus som ligg over boren. Med si regnvåte hand stryk Øl-Kalle noko borsump or dei tette brune bartar.

Stinus ris, lang og slåpen og litt skeivaksla. Han glymer olmt kring seg. Augo blodtresne og utståande. Andletet kvass-skore og tytut. Han bit seg noko upprådd i overlippa. Bliket leiter etter eitkvart til å hjelpe laus boren med.

– Korleis? får du ikkje ut boren, Stinus? spør Øl-Kalle flirande godlyndt. Han reint tergar hin, med godlyndet sitt.

– Vi lyt då ha ut boren, Stinus!

– Tak han ut, du då! Eiterkveise der du står!

– Vi får då ikkje hol minders, tergar Øl-Kalle med blida si og smilen sin.

Stinus slarkar ut skjeringa, slengjer dei lange armar, kinnar og hyfser seg fram, lang og smal i låra, stiv og støl. Han leiter etter eitkvart. Men håttar ikkje kva der er.

Øl-Kalle finn seg ein bornykkel, og einpikkar holet, lempar seg fram. Og snart snur boren seg.

– Slikt godt hol! læt han. Han skrattar godblid.

Jensa-Jens og Haldor Fan lastar subus i karmtralla. Dei skrattar dei med, visse på det er eitkvart sers, når Øl-Kalle skrattar so feitt. Den spisse haka hans Jensa-Jens er kvit og skurvut av skjeggsopp. Dei mjølkeblå augo glytter upp.

Andletet hans Haldor Fan er unggutdunut. Han smiler barnemildt og halvt styve.

Stinus kjem tomhendt tilbake og med sid og gretten nerlippe.

– Boren snur seg godt han, tergar Øl-Kalle godlyndt som før. Er godt hol vi har.

– Set deg då, Stinus! bed han.

– Set deg sjølv og snu boren, du!

Stinus tek feiselen, ferdig til å slå.

Øl-Kalle er like tergande godblid:

– Som du vil. Føyeleg, eg.

– So skal du få kjenne kor godt holet er! garpar Stinus.

– Er du sint? undrest Øl-Kalle, godlyndt.

Han syner fram dei gulvorne sterke tenner. Skjeggrota skyggjer til midt upp på kinna.

Stinus svarar ikkje. Og Øl-Kalle talar, like tergande godblid:

– Skal bli storliggjar, og stein ut av det her holet.

Stinus skjer tenner i stor-sinne, pæser og slår det harde han vinn. Han vonar, boren set seg att i sleppefjellet, gled seg til det. Og lovar med seg sjølv, han skal halde Øl-Kalle vaken. Øl-Kalle er nok rund og godmett, men han skal dra fram sveitten hans.

Og Øl-Kalle får nok å gjera. Knuvane hans kvitnar mot borstålet, han vrir boren. Han tek i so han lyftest upp frå bakken. For boren vil setje seg fast i eininga. Det gled Stinus. Men Øl-Kalle greider, underleg nok, å snu boren. Til stor gremjing for Stinus. Han får hug til å tørke til Øl-Kalle med feiselen.

Karane blir myrke og klisne av væta. Regnet silar gjenom hattane og renn i gårur ned dei grå andlet. I augo blenkjer det til, kjapt, gong og annan.

Barsola Storbas stangar med spettet mot fjellet. Skiten og fæl og stygg å sjå til. Øl-Kalle undrest på han. Det er den unge kona hans. At Basola fekk henne? So langt ut i åra som han er.

I ein blink minnest Øl-Kalle Kari frå Rokn, ho Sjøgast-Kari. Men det er lenge sidan.

Det regner tettar. Vatnet silrar ned skortur og pallar. Og himlen er som våt gråull.

– Søkk boren, Per Fink? spør Gamal-Ola so det rønn etter.

– Ikkje leta!

– Hol skal det bli! Betterde! Gamal-Ola slår og tralar i takt med slaga: – Eg vil syngje um ein helt.

Bukkeskjegget hans lyfter seg og skjelv, han krøkjer seg og retter seg etter slaga. Augo vender spikarstive mot bornakken, små og grå og med raudkanta kvarmar.

– Bruk vatn i holet no, Per! For då borar det fortar.

– Er då ikkje noko hol.

– Hol skal det bli! Betterde!

– Det segjer no du ja. Men – 

Upp og slå, Per!

– Kvifor det? Er du trøytt, Gamal-Ola?

– Eg trøytt? Gamal-Ola skrattar: Nei! Men du kan ikkje snu, du! Din djevel!

Huffameg! jamrar Flink seg.

Han ris styrd, står der gamalmannskrokut og kruksen.

– Stopp, Stinus! set Øl-Kalle i.

– Kranglar holet for deg òg no? svarar hin spyrjande sleipt.

– Slikt godt hol! Nei, regnelva under meg gjer meg bere so blaut i enden. Lyt finne meg noko granbar å sitje på.

Han blir var Basola Storbas med spettet mot fjellveggen. Ja no likar basen seg, når han berre ferst med og arbeidar. Er for harmeleg å ha ein slik bas, ja slik storbas. Øl-Kalle misser den gode luna si. Og det er endå meir harmeleg, berre for ein bastosk si skuld.

Gamal-Ola på den våte pallen blåheld borstubben. Og Per Flink pikkar og slår. Men det blir ikkje liknels til hol. Vatnet silrenn langs bukselåra hans Gamal-Ola. Per Flink nikkar med feiselen mot bornakken, og nikkar attåt med hovudet.

– Trur svina er i holet vårt, eg! murrar Gamal-Ola.

– Stopp! Set deg og snu boren, Flink! skrik han ut.

Han sprett bråfort upp, underleg lett til å vera so gamal.

– No igjen! undrest Flink, heller grinen.

– Du kan ikkje slå på boren. Din djevel!

– Eg som har vore anleggskar snart i femti år.

Båe to mæler kvarandre med sinte augo.

– Du er ein stor tosk, Gamal-Ola.

– I like måte, Per!

Stankinga hans Gamal-Ola blir høgre og meir maskinvoren for kvart slag på boren. Då det lei ikkje blir noko hol, set han i:

– Upp og slå, Per! Eg lyt nok sjølv snu boren. For du snur gubbar i holet, du. Og då søkk det ikkje.

Per Flink har vermd upp barkvistane under seg. Er for tregeleg å må upp no. Kan han få til gjera Gamal-Ola eit farkestykke, so.

Gamal-Ola vrid seg ned. Det er verkeleg ikkje noko hol. Ikkje ein tume. Han blir frå seg av skam. Det går i tull for han.

– Slå på boren, Per! skrik han. – Tordenskjold i sjøen sprang, tralar han. Han lyt sjå til å få upp humøret.

Det regner og regner. Regnet fører grus med seg ned i borholet, og fyller det med kvart.

– Stopp! illskrik Gamal-Ola. Ser vel holet rasar att. Han grev seg i bukkeskjegget. Berre ikkje dei andre legg merke til skama hans.

Han glirer tomt ut i regnlufta. Ei våt kråke flaksar og skrik over skjeringa, og set seg på ein furutopp og garpar framleis.

Basola Storbas stoggar med spettet i handa, og øyglar mot Gamal-Ola og Flink. Gamal-Ola blir so annars ved og veit seg inga råd lenger. Han har vore bergsprengjar i tretti år, men aldri slik ute for det. Basen må vel vita råd, han som er bas.

– Hei, du bas! set han i.

Han rister i det same yrregnet av seg.

– Vi får ikkje hol vi, bas.

Då skrattar Øl-Kalle frå liggjaren sin:

– No går det radigt!

Stinus er krenkt fordi holet ikkje kranglar til Øl-Kalle òg, som til han. Og svarar ikkje.

– Du er so still, Stinus? dett det godlyndt or Øl-Kalle. Seg eitkvart trøysamt, du òg då, Stinus!

– Kvifor det? gjer som eg vil for deg.

– Ja ja!

Øl-Kalle er like godblid.

Basola Storbas koper med styve blik mot Gamal-Ola og Per Flink.

– Er vel berre lausfjell og bom de borar i? segjer han. Bryt burt! Til de får fast fjell! Og brjost so so på holet!

– Lær du ikkje no heller, Stinus? tergar Øl-Kalle.

– Vi forstår oss på, um det er lausfjell, vi òg, bit Gamal-Ola ifrå seg.

– Kvifor spør de meg då? høgg Basola Storbas.

Er utruleg so kranglevore eit arbeidslag er no for tida. Dei vil liksom ikkje vera ved at basen står over dei.

Det er ikkje meininga hans Gamal-Ola å terge basen. Han vilde ha eit godt råd av han, men ikkje soleis at det gjer han til ein tosk. Basen har truleg rett. Ein bas bør òg vera noko klokar enn ein vanleg kar, ja som ein liten Vårherre i laget. Men han må ikkje håne ein som Gamal-Ola, han har vore bergsprengjar i tretti år han, medrekna dei åra han var i Sverike då. Men basane skal støtt syne so store dei er, og lyt difor gjera dei andre so små. Gamal-Ola har sjølv aldri vore so mykje som bas. Det har vore draumen hans å bli det. Han har difor vyrdnad for ein bas. Ein bas er ei lita øvrigheit over dei.

Ærekjensla hans dreiv han:

– Er det lausfjell og bom, orsakar han seg, har det vorte det etter at vi byrja å bora då.

Dei må ikkje tru han er ein tosk og borar i lausfjell. Den skama toler han ikkje.

Han pirkar med eit spett der det skulde vera hol, men ikkje er noko. Han bryt ut store blokkar. Og han blir skamfull over å ha vore so toskut å bora der.

Ja, får Mali, kjerringa hans, vita denne skama, ho må då tru han er eit narr, både i arbeid og elles. Ho får endå større makt over han då. Ho har so ofte sagt, han bør lyde henne. Han står seg på det, har ho sagt. Men han slit for pengane. Og då vil han ha litt å segja sjølv òg.

Han hissar seg upp, og blir sint på kjerringa si. Mali skal få vita, han er mann i huset.

Då stig småungane hans fram i hugen. Dei gjer han kløkk um hjarta. Stakkars smågutar, um dei får vita skama hans i dag! Dei trur han er so hæv kar og den flinkaste i alt. Dei kyter av han til dei andre ungane: – Far vår er vel hard kar i arbeid, han.

Stakkars dei, når dei ikkje lenger kan kyte av han. Dei er so snilde. – Når vi blir vaksne, plar dei segja til han, so skal vi hjelpe deg, du far. Du skal få det godt, før du døyr.

Dei tenkjer på han skal døy òg dei. Er meir enn han sjølv tenkjer på. Men når det gled dei, må dei gjerne tenkje på han skal døy.

Tårune haglar or augo hans Gamal-Ola, i lukkekjensle over slike velsigna born.

Per Flink slår floke med hendene, bak han, vasslopen av det kalde regnet.

Gamal-Ola naglar augo på han, minna um skama dei har saman.

– Står du og frys, no når vi andre sveittar i arbeid? blæs han. Finn deg eit spett, Per!

Det gjer han sterkar å ha ein å blåse til.

På den vesle pallen der dei står får han ein puff av handbogen hans Flink, og er nære på å gå utfor.

– Får sjå deg for! blæs han.

– Sjå meg for?

– Ja, so du ikkje drep folk.

– Skal det ikkje meir til åt deg, hæder Flink.

Då får Flink seg ein puff. Og er nære på å fara utfor.

– Stig undan meg, Per!

– Eg?

– Du ja! Du står meg berre i vegen. Du er fårleg her. Kan skamfere oss båe.

Per Flink har nokre gonger vore bas, det ikkje Gamal-Ola har, og let seg ikkje blåse på. Han stig ikkje undan.

Endeleg finn dei faste klinken i fjellet og kan byrja bora.

– No skal det bli hol, Per! set Gamal-Ola i.

Og no blid att.

– Det er middag, karar! varskuar Basola Storbas, han ser på klokka.

– Alt middag! jamrar Gamal-Ola, reint hovudgalen av di han ikkje har noko hol.

Karane lær. Dei veit korleis Gamal-Ola er. Han kan ein ting, å slå på boren. Der er han meisteren. Men i fyrebuingsarbeidet med å renske fjellet fuskar han alltid. Difor går det han ofte gale òg, han blir etter, endå um han er meisteren til å slå på boren.

